
KOMISIONERI PËR MBROJTJEN NGA DISKRIMINIMI 
 

Nr. 911/2  Prot.       Tiranë, më  23 . 08 .2023 

 
 

 
V E N D I M 

 

Nr. 167, Datë  23 . 08 . 2023 

 

Mbështetur në nenin 32/1/a dhe nenin 33 të ligjit 10221/2010 “Për Mbrojtjen nga Diskriminimi”, 

të ndryshuar, Komisioneri për Mbrojtjen nga Diskriminimi mori në shqyrtim ankesën nr. 154, 

datë 04.08.2023, të paraqitur nga T.L kundër Ujësjellës Kanalizime sh.a Fier (UK Fier), në të 

cilën pretendohet për diskriminim për shkak të “moshës
1”. 

Në përfundim të shqyrtimit paraprak të ankesës, Komisioneri për Mbrojtjen nga Diskriminimi, 

 

K O N S T A T O I: 

I. Parashtrimi i fakteve sipas subjektit ankues.  

Sipas shpjegimeve të dhëna, ankuesi në mes të tjerash informon se: “Unë i nënshkruari T.L jetoj 

së bashku me bashkëshorten, si dy pensionistë. Në vitin 2013 nga specialistët e UK Fier u vendos 

që fatura e ujit do të paguhet aforfe dhe kjo duket haptazi vjedhje pasi ne jetojmë vetëm dy 

persona dhe sasia e ujit që harxhojmë është e pakët ndërsa sasia e ujit pa matje (aforfe 150 

litra/ditë/banor) dhe në të tilla kushte e kundërshtuam pagesën aforfe dhe kërkuam vendosjen e 

matësit. Kërkesa jonë nuk u mor parasysh edhe pse e kemi kundërshtuar disa herë me kërkesë tek 

UK Fier. Ne e kishim një matës dhe përse duhet të paguanim aforfe? Pasi kundërshtuam disa herë 

për këtë vendim të tyrin na e hoqën dhe matësin që kishim. Në të tilla kushte që prej muajit shkurt 

2013, nuk është paguar fatura aforfe e ujësjellësit dhe debia ndaj UK Fier ka shkuar në një vlerë 

të konsiderueshme dhe të papërballueshme, përpos faktit që na është ndërprerë dhe furnizimi me 

ujë për shkak të debisë që vjen si pasojë e vjedhjes që UK Fier do të bëjë ndaj nesh. Dua të na 

vendoset matësi dhe nga ai moment ne do të paguajmë çdo pikë ujë që harxhojmë”. 

Subjekti ankues, kërkon nga Komisioneri për Mbrojtjen nga Diskriminimi, konstatimin e 

diskriminimit dhe vendosjen e ujëmatësit. 

                                                           
1 T.L ka lindur në vitin 1939.  

II. Nga shqyrtimi paraprak i ankesës, u konstatua se:  

Ligji 10221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë, bazuar në një listë jo shteruese shkaqesh, duke përcaktuar se: 

“Ky ligj rregullon zbatimin dhe respektimin e parimit të barazisë dhe mosdiskriminimit në lidhje 

me racën, etninë, ngjyrën, gjuhën, shtetësinë, bindjet politike, fetare ose filozofike, gjendjen 

ekonomike, arsimore ose shoqërore, gjininë, identitetin gjinor, orientimin seksual, karakteristikat 

e seksit, jetesën me HIV/AIDS, shtatzëninë, përkatësinë prindërore, përgjegjësinë prindërore, 

moshën, gjendjen familjare ose martesore, gjendjen civile, vendbanimin, gjendjen shëndetësore, 

predispozicionet gjenetike, pamjen e jashtme, aftësinë e kufizuar, përkatësinë në një grup të 

veçantë, ose me çdo shkak tjetër.” 

Neni 3, i ligjit 10221/2010 “Për Mbrojtjen nga Diskriminimi”, i ndryshuar, ndalon çdo dallim, 

përjashtim, kufizim apo preferencë, bazuar në cilindo shkak të mbrojtur nga neni 1, që ka si 

qëllim apo pasojë pengesën apo bërjen e pamundur të ushtrimit në të njëjtën mënyrë me të tjerët, 

të të drejtave e lirive themelore të njohura me Kushtetutën e Republikës së Shqipërisë, me aktet 

ndërkombëtare të ratifikuara nga Republika e Shqipërisë, si dhe me ligjet në fuqi.  

Mbrojtja nga diskriminimi, sipas nenit 7, të LMD-së, së ndryshuar, garantohet ndaj çdo veprimi 

apo mosveprim të autoriteteve publike ose personave fizikë a juridikë që marrin pjesë në jetën dhe 

sektorët publikë apo privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata ndodhen 

në rrethana të njëjta apo të ngjashme, në krahasim me persona të tjerë apo grupe personash. 

Mbështetur në detyrimet ligjore të parashikuara në nenin 3 të Kushtetutës të Republikës së 

Shqipërisë në të cilën shteti merr masa për mbrojtjen e dinjitetit të njeriut dhe respektimin e lirive 

dhe të drejtave të tij, nenit 14 të Konventës Evropiane të të Drejtave të Njeriut, ligjin 10221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi 

synon respektimin me rigorozitet të parimit të barazisë përpara ligjit, barazi të shanseve dhe 

mundësive për të ushtruar të drejtat dhe liritë, si dhe zbatimin e efektshëm të politikave 

antidiskriminuese. 

Në nenin 33, pika 4, gërma dh), të ligjit 10221/2010 “Për Mbrojtjen nga Diskriminimi”, i 

ndryshuar, parashikohet se: “Ankesa nuk pranohet kur: …. (2) paraqitet më vonë se tre vjet nga 

ndodhja e diskriminimit ose më vonë se dy vjet nga marrja dijeni për sjelljen diskriminuese”. 

Parashikimi i sipërcituar nuk është kumulativ dhe kërkon si kriter për mospranimin e ankesës, 

plotësimin e njërit prej kushteve të mësipërme. 

Referuar informacionit të cituar në ankesë dhe materialeve bashkëngjitur saj, rezulton se 

periudha e ndodhjes së diskriminimit të pretenduar është në muajin shkurt 2013, fakt i cili është 

pohuar dhe nga vetë ankuesi gjatë parashtrimit të fakteve. Ndërkohë që, edhe periudha e 

konstatimit të diskriminimit nga ana e ankuesit është në muajin shkurt 2013, periudhë në cilën 

ankuesi informon se i ka filluar faturimi pa ujëmatës dhe që prej asaj periudhe nuk ka paguar 

faturat e konsumit të ujit të pijshëm.  

Për sa më sipër, KMD gjykon se momenti i ndodhjes së diskriminimit të pretenduar është muaji 

shkurt 2013, kur ëshë njoftuar për faturimin e konsumit të ujit, pa ujëmatës. Edhe momenti i 

marrjes dijeni nga ankuesi mbi sjelljen diskriminuese të pretenduar nga ana e UK Fier është muaji 

shkurt 2013. Ndërkohë që, data e depozitimit të ankesës pranë KMD-së është 04.08.2023. Në këtë 

kontekst, Komisioneri gjykon se momenti i ndodhjes së diskriminimit daton më shumë se 3 (vjet) 

nga ndodhja e diskriminimit të pretenduar. Njëkohësisht, edhe momenti, i marrjes dijeni mbi 

diskriminimin e pretenduar, daton më vonë se 2 (dy) vjet nga data e depozitimit të ankesës nr. 

154, datë 04.08.2023 pranë KMD-së. 

Pra, konkludojmë së janë tejkaluar afatet ligjore të përcaktuara nga ligji 10221/2010 “Për 

Mbrojtjen nga Diskriminimi”, i ndryshuar, për pranimin e ankesës pranë Komisionerit për 

Mbrojtjen nga Diskriminimi
2
.   

 

PËR KËTO ARSYE : 

 

Bazuar  në nenin 33, pika 4, gërma “dh” të ligjit 10221/2010 “Për Mbrojtjen nga Diskriminimi”, 

të ndryshuar, Komisioneri për Mbrojtjen nga Diskriminimi, 

 

V E N D O S I: 

 

1. Mospranimin e ankesës nr. 154, datë 04.08.2023, të paraqitur nga T.L kundër Ujësjellës 

Kanalizime sh.a Fier, pasi është paraqitur tej afateve ligjore.  

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 

 

                   

KOMISIONERI 
 

 

 Robert GAJDA 
 

                                                           
2 Për analogji shih vendimet  nr. 64, datë 27.04.2023 dhe nr. 139, datë 26.07.2023 të Komisionerit.  

